
Tasiilami erngup nukinganik innaallagissiorfik allilerniarlugu nukissiuummik nutaamik
innaallagissallu agqutaanik pilersitseqqullugit naalakkersuisut peqquneqarnissaannik
inatsisartut aalajangiiffigisassaattut siunnersuut.

(Inatsisartunut ilaasortaq Lars Poulsen, Siumut)

aamma

Tasiilami erngup nukissiorfiup allilerneqarnissaanik Naalakkersuisut

peqquneqarnissaannik siunnersuut.
(Inatsisartunut Ilaasortaq Harald Bianco & Knud Mathiassen, Inuit Ataqatigiit)

Akissutitut allakkiaq
(Nunalerinermut, Imminut Pilersornermut, Nukissiutinut Avatangiisinullu Naalakkersuisoq)

Siullermeernera

Aalajangiiffigisassatut siunnersuutinut nassiunneqartunut Naalakkersuisut qutsaviginnipput.

Mingutsitsinnginnerusumut anguniagaqarneq Naalakkersuisut pingaartittorujussuuaat.
Taamaattumik uumassusilinnit pilerfeqartutut ikummatissanit erngup nukinganik atuinermut
mingutsitsinnginnerusumut anguniagaqarneq nukissamik tunisassiornerup annertusisinnissaa
Naalakkersuisut gitiutillugu anguniagaraat. Pingaarnersiugaq tamanna Kalaallit Nunaannut

tamarmut atuuppoq.

Tasiilami erngup nukinganik nukissiorfimmik alliliineq Kalaallit Nunaanni nukissiornermi
isumalluutinik atajuartunik illogarfimmi innuttaasunut amerlanernut iluaquteqarnissamik
periarfissiissaaq. Aammattaaq ullumikkut erngup nukiganik innaallagissiorfiup
piginnaaffeqarneranik pisinnaanngitsunik inuussutissarsiornermut periarfissanut tamanna

aamma amimaassaaq.

Alliliinerup aningaasaqarnermi piujuartitsisuullunilu akilersinnaanera qularnaassavarput.
Akilersinnaaneq ilaatigut sarfap tamarmiusup tunisarinissaanik qularnaarinissatsinnik
aalajangerneqarpoq. Erngup nukinganik nukissiorfiup allilerneqarnera Tasiilami
inuussutissarsiutinik ineriartortitsinermut pitsaasumik sinaakkutisseeqataasinnaavoq.
Tamanna pingaaruteqartoq isumagarpunga. Tasiilami erngup nukinganik nukissiorfiup
allilerneqarnerani inuussutissarsiornikkut periarfissat saniatigut aamma avatangiisitigut silallu

pissusaani iluanaarutissagarpoq.

Suliassaq maannakkorpiaq aningaasaqarnikkut imminut akilersinnaasutut isikkoqanngitsoq,
ingerlatsinermi aningaasaqarnikkut naatsorsuinerit Nukissiorfiit suliarisaasa ajoraluartumik
takutippaat. Tamatumuuna Naalakkersuisut aallaaviatigut missingersuusiornermut
naatsorsuutinullu inatsimmi § 6-imi aalajangersakkat malillugit suliassap taarsigassarsianik
aningaasalersorneqarnissaamut peqataanissamut periarfissaqartinneqanngillat. 55 mio.
koruuninik annertussusilinnik sanaartornermut aningaasaliinissaq pillugu aalajangiineq,
suliassamut inuiaqatigiit aningaasaqarnerannik sukumiisumik nalilersuineq
aallaavigineqartariaqaraluarpoq. Kangerluarsunnguani allilerinissamut aammalu Aasiaat
Qasigiannguillu pilersorneqarnissaannut erngup nukinganik innaallagissiorfiliornissamut

isummernermut atatillugu taamaaqataanik soorlu iliuuseqartugut. Taamaattumik
Naalakkersuisut allannguutissatut siunnersuut matuma kinguliani allassimasoq
saqqummiuppaat.

Naalakkersuisut oqaatigissavaat, aningaasanut inatsimmi missingersuutini
ilanngunneqarsimanngitsunik, allannguutissatut siunnersuut aningaasartuuteqarnerunermik
malitseqartussaammat. Allannguutissatut siunnersuut ilusimisut iluseqartillugu
akuerineqassappat, Naalakkersuisut inuiaqatigiit aningaasaqarneranni misissueqqissaarnerup
aningaasalersorneqarnissaanut 500.000 koruuninik ilassutitut aningaasaliissutinik
qinnuteqassapput.

Taamatut oqaaseqarlutik allannguutissatut siunnersuut manna Naalakkersuisut
inassuteqaatigaat:

Politikkikkut suliarinninnerup ingerlaqqinnissaanut aallaavissatut, avataaneersut
inuiaqatigiit aningaasaqarneranni sunniutaasussanik misissueqqissaarnerat
ingerlanneqassasoq, Tasiilami erngup nukinganik innaallagissiorfiup
allilerneqarnissaanut suliap ingerlagqinnissaanut piumasaqaatigineqassasoq, pillugu
Inatsisartut aalajangiiffigisassaattut siunnersuut.



